
სამედიცინო ადამიანური რესურსის განათლებისა და პროფესიული რეგულირების კუთხით გატარებული სისტემური რეფორმის მიუხედავად, როგორიცაა დიპლომისშემდგომი განათლებისა და უწყვეტი პროფესიული განვითარების ფორმალიზებული სისტემის ამოქმედება, დიპლომისშემდგომი განათლების სარეზიდენტო  ფორმატზე გადასვლა (1999 წელი), ექიმთა სერტიფიცირება (დაიწყო 1998 წლიდან და სავალდებულოა 2001 წლის 1 სექტემბრიდან), საგანმანათლებლო პროგრამების ხარისხის უზრუნველყოფის მექანიზმების (ავტორიზაცია, აკრედიტაცია, ხარისხის უზრუნველყოფის შიგა ინსტრუმენტები) განვითარება და სხვა, საქართველოს ჯანდაცვის სისტემა ამ მიმართულებით შემდგომ გაუმჯობესებას საჭიროებს. აღნიშნული უკავშირდება როგორც არსებულ პრობლემებს, ასევე, ჯანმრთელობის მსოფლიო ორგანიზაციის რეკომენდაციების (მ.შ., „ჯანმრთელობის დაცვის ადამიანური რესურსის გლობალური სტრატეგია: ჯანდაცვის საკადრო რესურსი 2030 წელს“, ევროპის რეგიონული კომიტეტის 2017 წლის რეზოლუცია EUR/RC67/R5 ევროპულ რეგიონში ჯანდაცვის ადამიანური რესურსის მდგრადი განვითარების შესახებ) შესრულებასა და ევროკავშირთან ასოცირების ფარგლებში არსებულ გამოწვევებს (პროფესიული კვალიფიკაციების სისტემის ევროკავშირთან თავსებადობა და აღიარება, განათლების ხარისხის უზრუნველყოფის მექანიზმების სრულყოფა).
სამედიცინო ადამიანური რესურსის მიმართულებით არსებულ პრობლემებს შორის აღნიშვნას საჭიროებს ექიმების სიჭარბე (ჯანმრთელობის მსოფლიო ორგანიზაციის მონაცემთა ბაზის მიხედვით ევროპის რეგიონის 53 ქვეყანას შორის საქართველო ამ მაჩვანებლით მე-3 ადგილზეა) და მათი არასათანადო კვალიფიკაცია. ექიმთა არასათანადო კვალიფიკაციის უმთავრესი მიზეზია უწყვეტი სამედიცინო განათლების ნებაყოფლობითი სისტემა, მასში მონაწილეობისათვის მოტივაციების მექანიზმის გარეშე, ასევე, სამედიცინო მომსახურების ხარისხის განმსაზღვრელს ეროვნულ სტანდარტებსა და გაიდლაინებში უპგ აქტივობების ინტეგრაციის დაბალი ხარისხი (2018 წლიდან უპგ-ში მონაწილეობა სავალდებულო გახდა მხოლოდ პერინატალურ სერვისებში დასაქმებული ექიმებისათვის).
აღნიშნული პრობლემების მოგვარების მიზნით სამინისტროს მიზანია 2025 წლისათვის:
1. საგანმანათლებლო სისტემა (დიპლომამდელი, დიპლომისშემდგომი) უზრუნველყოფდეს ხარისხობრივად და რაოდენობრივად ქვეყნის საჭიროებების შესაბამისი ადამიანური რესურსის გენერირებას;
2. სამედიცინო განათლების პროცესი ჰარმონიზებული იყოს ევროკავშირისა და მსოფლიო სამედიცინო განათლების ფედერაციის  სტანდარტებთან (WFME);
3. ამოქმედებული იყოს უწყვეტი სამედიცინო განათლების სავალდებულო სისტემა.
აღნიშნული მიზნის მისაღწევად სამინისტრო, დაინტერესებულ მხარეებთან ერთად, გეგმავს, განახორციელოს ღონისძიებები შემდეგი მიმართულებებით:
1. სამედიცინო ადამიანური რესურსის გენერირების საჭიროებებზე ორიენტირებული სისტემის ჩამოყალიბება;
2. საქართველოში მიღებული სამედიცინო განათლების ევროკავშირის ქვეყნებში აღიარების ხელშეწობა;
3. ექიმთა კვალიფიკაციის ამაღლება.
კერძოდ, ქვეყანაში მომზადდება საექიმო ადამიანური რესურსის განვითარების მრავალწლიანი გეგმა (10-15 წელი), რომლის შესაბამისადაც განხორციელდება ქართველი სტუდენტების სამედიცინო საგანმანათლებლო პროგრამებზე მიღება. ამავდროულად, ეტაპობრივად უზრუნველყოფილი იქნება სარეზიდენტო მზადების დაფინანსება ქვეყნის საჭიროებების მიხედვით (დღეს დიპლომისშემდგომი მზადება ფინანსდება მხოლოდ მაღალმთიანი და სზღვრისპირა მუნიციპალიტეტებში დასაქმების მსურველთათვის). ქართველი ექიმების კვალიფიკაციის საერთაშორისო აღიარების მიზნით გსნხორციელდება  სამედიცინო განათლების სამივე საფეხურის ჰარმონიზაცია საერთაშორისო სტანდარტებთან, სახელდობრ, შესაბამისობა 2005/36/EC, 2013/55/EU ევროდირექტივებით განსაზღვრულ მოთხოვნებსა და სამედიცინო განათლების მსოფლიო ფედერაციის (WFME) გლობალურ სტანდარტებთან. გაუმჯობედება დიპლომისშემდგომი საკვალიფიკაციო და სახელმწიფო სასერტიფიკაციო გამოცდების ფორმატი და გახდება კლინკური უნარ-ჩვევების შეფასებაზე ორიენტირებული. სახელმწიფო სერტიფიკატი აღარ იქნება უვადო და ამოქმედდება უწყვეტი სამედიცინო განათლების სავალდებულო სისტემა კრედიტების მზარდი სისტემით. უწყვეტი სამედიცინო განათლების სავალდებულო სისტემაზე გადასლასთან ერთად ქვეყანა ხელს შეუწყობს ქართველი სპეციალისტებისათვის მაღალი სანდოობის საგანმანათლებლო რესურსებზე წვდომის გაფართოებას, ასევე, გარკვეულ პრიორიტეტულ სპეციალობებში უპგ-ს დაფინანსებას, რაც გაზრდის მათ მოტივაციას უწყვეტი სამედიცინო განათლების აქტივობებში მონაწილეობისათვის. პროფესიული რეგულირების პროცესში დარგობრივი ასოციაციების ჩართულობის გაზრდის მიზნით, გატარდება ქმედითი ღონისძიებები მათი გაძლიერების მიმართულებით.
